
 � Avropa İttifaqının “Şərq Tərəfdaşlığı” proqramının 
sifarişi ilə Niderlanddan olan “İNG” maliyyə qurumunun və 
ölkəmizdə fəaliyyət göstərən bir sıra qeyri-hökumət təşkilatlarının 
apardığı sorğular bir daha onu göstərir ki, Azərbaycan əhalisi bu 
gün ölkədəki sosial durumdan razıdır və  Prezident İlham Əliyevin 
sosial-iqtisadi sahədəki genişmiqyaslı fəaliyyətini, həyata keçirdiyi 
islahatları bəyənir.

Onu da qeyd edim ki, son illər 
ərzində ölkəmizdə sosial müdafiə 
sisteminin təkmilləşdirilməsi 
istiqamətində beynəlxalq təşkilatlarla 
əməkdaşlıq daim ön plana çəkilib, 
dünya təcrübəsinin öyrənilməsinə 
xüsusi yer ayrılıb. Həmin qurum-
lar arasında səmərəli fəaliyyəti ilə 
diqqət çəkən, müstəqil Azərbaycanın 
sosial-iqtisadi inkişafında mühüm 
rol oynayan və islahatlar sistemində 
xüsusi yeri olan Birləşmiş Millətlər 
Təşkilatı (BMT) ilə əlaqələr daha da 
gücləndirilib.

Bu barədə bir qədər ətraflı bəhs 
etmək istərdim.  BMT-nin Minilliyin 
İnkişaf Məqsədləri Bəyannaməsinə 
qoşulan ölkəmizdə yoxsulluq-
la mübarizə sahəsində kompleks 
tədbirlərin həyata keçirilməsi 
məqsədilə “2003–2005-ci illər 
üçün Azərbaycan Respublikasında 
yoxsulluğun azaldılması və iqtisadi 
inkişaf üzrə Dövlət Proqramı”, eləcə 
də “2008–2015-ci illərdə Azərbaycan 
Respublikasında yoxsulluğun azaldıl-
ması və davamlı inkişaf Dövlət Proq-
ramı” hazırlanaraq təsdiq edilib və 
bu, uğurla icra olunub. Azərbaycan 
ötən illər ərzində Minilliyin İnkişaf 
Məqsədləri üzrə bir çox hədəfləri, 
eyni zamanda, insanların sağlamlığı-
nın qorunması, ətraf mühitin yaxşı-
laşdırılması, yoxsulluğun aradan qal-
dırılması, əhalinin təhsil səviyyəsinin 
yüksəldilməsi, gender bərabərliyinin 
təşviq və təmin olunması üzrə mü-
hüm nailiyyətlər əldə edib. 

Onu da xatırladım ki, respublika-
mız Birləşmiş Millətlər Təşkilatının 
üzvü olan dövlətlərin 2015-ci ilin 
25–27 sentyabr tarixlərində keçirilən 
Dayanıqlı İnkişaf Sammitində 2016–
2030-cu illər üçün təsdiqlənmiş Da-
yanıqlı İnkişaf Məqsədlərinə qoşulub. 
Qarşıya qoyulan   hədəflər dayanıqlı 
inkişafın iqtisadi, sosial və ekoloji 
aspektlərini əhatə etməklə, Minilli-
yin İnkişaf Məqsədlərinə əsaslanır 
və növbəti inkişaf istiqamətlərini 
müəyyənləşdirir.

Dayanıqlı İnkişaf Məqsədlərinin 
icrasının institusional və siya-
si baxımdan kompleks yanaş-
ma tələb etdiyini nəzərə alaraq, 
Azərbaycanda daha dayanıqlı, 
əhatəli və şaxələndirilən iqtisa-
diyyatın inkişaf etdirilməsi, sosial 
sahələrin tarazlı inkişafının reallaş-
dırılması üçün səmərəli milli icra 
mexanizminin formalaşdırılması 
xüsusi önəm daşıyır. Məhz buna 
görə də dövlət başçısı cənab İlham 
Əliyevin 6 oktyabr 2016-cı il tarixli 
fərmanı ilə “Dünyamızın transfor-
masiyası: 2030-cu ilədək dayanıqlı 
inkişaf sahəsində Gündəlik”dən 
irəli gələn öhdəliklərlə bağlı 
dövlət orqanlarının üzərinə düşən 

vəzifələrin icrasının əlaqələndirilməsi 
məqsədilə Azərbaycan Respublika-
sının Dayanıqlı İnkişaf üzrə Milli 
Əlaqələndirmə Şurası yaradılıb.  

Yeri gəlmişkən, Azərbaycan Res-
publikasının Dayanıqlı İnkişaf üzrə 
Milli Əlaqələndirmə Şurasının əsas 
vəzifələri qlobal məqsəd və hədəflərə 
uyğun milli prioritetlərin, eyni 
zamanda,  onlara dair göstəricilərin 
müəyyənləşdirilməsi, habelə ölkədə 
sosial-iqtisadi sahələri əhatə edən 
dövlət proqramları və strategiyaların 
Dayanıqlı İnkişaf Məqsədləri ilə uz-
laşdırılmasıdır. Ötən müddət ərzində 

Milli Əlaqələndirmə Şurasının 
katibliyi, iqtisadi inkişaf və layiqli 
məşğulluq, sosial, ekoloji məsələlər, 
monitorinq və qiymətləndirmə 
sahələri üzrə 4 işçi qrupu yara-
dılıb, müvafiq tədbirlər görülüb. 
Azərbaycanın bu istiqamətdə həyata 
keçirdiyi tədbirlər BMT tərəfindən 
yüksək qiymətləndirilib.

Burada işçi qrupların ikisinin 
adını xüsusi vurğulamaq istərdim. 
Bunlardan birincisi, iqtisadi inkişaf 
və layiqli məşğulluq, ikincisi isə 
sosial məsələlər üzrə işçi qruplarıdır. 
Həmin qrupların səmərəli fəaliyyəti 
vaxtaşırı keçirilən müşavirələrdə, 
sistemli dövlət proqramları və stra-
tegiyalarının hazırlanmasında ardıcıl 
olaraq nəzərə çarpdırılır. 

Dayanıqlı İnkişaf Məqsədlərinin 
həyata keçirilməsi sahəsində əhalinin 
sağlamlığının qorunması, ekolo-
ji təmizlik, təhsilin səviyyəsinin 
yüksəldilməsi,  gender bərabərliyi, 
yoxsulluğun və işsizliyin azaldıl-
ması başlıca prioritetlər kimi önə 
çəkilib. Əgər sadalanan məsələlərə 
ciddi diqqət yetirsək, hər bir sosial 
problemin əslində layiqli əməyin 
təmin olunmasında özünün qismən 
həllini tapa bildiyini görə bilərik. 
Onu da unutmayaq ki, Azərbaycanda 
əhalinin təbii artımı hər il 1,3 faizi 
keçməkdədir. Elə buna görə də başlı-
ca hədəflərdən biri Azərbaycan Res-
publikasının 2017-2030-cu illər üçün 
məşğulluq strategiyası layihəsinin 
gerçəkləşdirilməsidir. 

Milli Məclisin əmək və sosial 
siyasət komitəsi Dayanıqlı İnkişaf 
Məqsədlərinin reallaşdırılması üçün 
fəaliyyətini daha da canlandırıb. 
Belə ki, bu ilin ortalarında möhtərəm 
Prezidentimiz İlham Əliyevin təqdim 
etdiyi “İşsizlikdən sığorta haqqın-
da” qanun layihəsi parlamentdə 
geniş müzakirə olunub, deputatların 
böyük əksəriyyəti debatlarda iştirak 
edib, son nəticədə qarşıya müasir 
tələblərə cavab verən qanun layihəsi 
qoyulub. Azərbaycanın ali qanunve-
ricilik orqanı ilk dəfə bir neçə gün 
bundan əvvəl  “İşsizlikdən sığorta 
fondu”nun büdcəsini də təsdiq edib. 
Cənab İlham Əliyevin 7 aprel 2017-
ci il tarixli müvafiq sərəncamı ilə 
özünüməşğulluq sistemi yaradılıb və 
bu məqsədlə 16 milyon manat vəsait 
ayrılıb.

Sözügedən sərəncamın davamı 
olaraq “İşsizlikdən sığorta fondu”nun 
büdcəsi üçün nəzərdə tutulan 89 

milyon manatın   35 milyon mana-
tı özünüməşğulluq məqsədlərinə 
yönəldilib ki, bu da, şübhəsiz ki, 
minlərlə yeni iş yerlərinin yaradılma-
sına müsbət təsir göstərəcək. 

Onu da xatırlatmaq yerinə 
düşər ki, möhtərəm Prezidentimi-
zin təşəbbüsü ilə “Asan xidmət” 
brendində yaradılan “ABAD” 
qurumu gənclərin, evdar qadınla-
rın, əlillərin işlə təmin olunmasına 
əlverişli şərait yaradacaq. 

Özünüməşğulluq sistemi 
artıq ölkədə sosial müdafiənin 
ələbaxımlıqdan kiçik sahibkarlığın 
yaradılmasına yönələn bir qoluna 
çevrilib. Qeyd edim ki, Əmək və 
Əhalinin Sosial Müdafiəsi Nazir-
liyi bu sahədə iş təcrübəsini daha 
dərindən, praktik öyrənərək, tətbiq 
etmək məqsədilə hazırda BMT-nin 
Əmək Təşkilatı ilə birlikdə pilot 
layihələr həyata keçirir. 

“İşsizlikdən sığorta fondu”nun 
büdcəsindən, eyni zamanda, işsizliyə 
görə müavinətin 3 dəfə artacağı da 
gözlənilir. Bu büdcədə peşə təhsili, 
ixtisasartırma və peşədəyişmə kursla-
rının, geniş maarifləndirmə işlərinin 
maliyyələşdirilməsi də özünü bariz 
şəkildə göstərəcək. 

Məşğulluğun hərtərəfli və 
genişmiqyaslı təmin olunması üçün 
qanunyaradıcılığı prosesində Əmək, 
Vergi, Gömrük məcəllələrinə və 
digər qanunvericilik aktlarına da 
xeyli əlavə və dəyişikliklər edilib 
ki, bu da son nəticədə orta və kiçik 
sahibkarlığın inkişafına, yeni iş 

yerlərinin yaradılmasına müsbət 
təsir göstərəcək. 

Burada diqqəti bir məqama da 
yönəltmək istərdim. Ölkəyə turist 
axınının güclənməsi məqsədilə viza 
rejiminin sadələşdirilməsi üçün 
“Asan viza” sistemi yaradılıb, bunun-
la bağlı müvafiq qanunlara əlavə və 
dəyişikliklər edilib. Hazırda isə bu 
sahəni daha əlçatan və əmək tutumlu 
etmək üçün parlamentdə turizm haq-
qında yeni qanun layihəsi üzərində 
iş gedir.

BMT-nin minilliyin tələbləri 
baxımından respublikada aparılan 
məqsədyönlü islahatlar sayəsində son 
illər qeyri-neft sektoru 2,6 dəfə artıb, 
1,6 milyondan çox iş yeri yaradılıb, 
əhalinin gəlirləri 5,2 dəfə, minimum 
əmək haqqı 3,5 dəfə, aylıq əmək haq-
qı 4 dəfə, pensiyalar 10,3 dəfə, sosial 
müavinətlər isə 3 dəfədən çox artıb. 

Yeri gəlmişkən, burada iki 
mühüm sənədə də nəzər salmaq 

istərdim. Belə ki, cari ilin əvvəlində 
Milli Məclisdə pensiya islahatları ilə 
bağlı əvvəlki qanuna 100-dən çox 
dəyişiklik edilərək, yaşlı insanların 
həyat şəraitinin daha da yaxşılaşma-
sına müsbət təsir göstərəcək yeni bir 
sənəd hazırlanıb. Bununla əlaqədar 
təkcə bir rəqəmi xatırlatmaq yerinə 
düşərdi: Pensiyada olan, eyni zaman-
da, işləyən insanların 932 nəfəri qısa 
müddətdə ödəniş haqqını yenidən 
hesablatdıraraq, təkcə bir ay ərzində 
3,6 milyon manat əlavə pul gəliri 
əldə edib. Başqa sözlə, yaşlıların 
aylıq pensiya haqları orta hesabla 150 
manata qədər artıb. Bu sahədə hələ 
kifayət qədər ehtiyat mənbələrinin 
mövcudluğunu da xatırlatmaq 
istərdim.  

Azərbaycan Respublikası 
vətəndaşların əmək hüquqlarının 
qorunması, işçilərin maddi, sosial 

tələbatlarının ödənilməsi və layiqli 
həyat səviyyələrinin təmin edilməsi 
ölkədə həyata keçirilən sosial-iqti-
sadi siyasətin prioritetlərindəndir. 
Son illər dövlət tərəfindən əmək 
münasibətləri iştirakçılarının hüquq 
bərabərliyinin təmin edilməsi, 
qanuni mənafelərinin qorunması, 
əmək müqaviləsi üzrə öhdəliklərinin 
icrasına hüquqi təminatın yara-
dılması istiqamətində sistemli və 
məqsədyönlü tədbirlər həyata keçi-
rilib. Görülmüş tədbirlər nəticəsində 
iqtisadi artımın bazasında əhalinin 
gəlir əldə etmək imkanları daha da 
genişləndirilib, makroiqtisadi sabit-
liyin təmin edilməsi, qeyri-neft sek-
torunun inkişafı, bu sahədə əlverişli 
şəraitin yaradılması vasitəsilə tarazlı 
və bilavasitə yoxsulluğun azaldılma-
sına istiqamətlənən inkişafın reallaş-
dırılması, eləcə də müasir prinsiplər 
əsasında fəaliyyət göstərən sosial 
müdafiə mexanizmlərinin ölkənin 
iqtisadi mühitinə inteqrasiyasının pri-
oritet kimi müəyyən olunması milli 
iqtisadiyyatın sosial yönümlülüyünü 
daha da artırıb.

Həyata keçirilən tədbirlər 
nəticəsində 2006-cı ildən ölkədə 
tətbiq edilən və dövlət sosial sığorta 
sistemində fərdi uçota əsaslanan 
yeni sığorta-pensiya sistemi işçilərin 
pensiya və digər sosial təminatlarının 
daha səmərəli reallaşdırılmasına 
imkan verib.  

Azərbaycan Respublikası Pre-
zidentinin 2016-cı il 6 dekabr tarixli 
fərmanı ilə təsdiqlənən milli iqtisa-
diyyat və iqtisadiyyatın əsas sek-
torları üzrə strateji yol xəritələrində 
də Azərbaycan iqtisadiyyatının 
rəqabətqabiliyyətli işçi qüvvəsi ilə 
təmin olunması, əmək bazarında 

çevik siyasətin həyata keçirilməsi, 
habelə əmək resurslarından səmərəli 
istifadə edilməsi nəticəsində 
əmək məhsuldarlığı səviyyəsinin 
yüksəldilməsi əsas strateji hədəf və 
prioritetlər kimi müəyyənləşdirilib.   

Hazırda sadalanan hədəflərə 
nail olmaq üçün ölkədə qeyri-rəsmi 
məşğulluğun qarşısının alınması, 
əmək ehtiyatlarının keyfiyyətcə 
yaxşılaşdırılması və iqtisadi fəallığın 
yüksəldilməsi, işaxtaran və iş-
siz şəxslərin sosial müdafiəsinin 
gücləndirilməsi, əmək bazarında 
tələb və təklif arasında dinamik 
uyğunluğun yaxşılaşdırılmasına 
yönəlmiş institusional mühitin 
təkmilləşdirilməsi istiqamətində 
səmərəli tədbirlər həyata keçirilir.

Yeri gəlmişkən, ölkədə 
işçilərin sosial müdafiəsinin daha 
da gücləndirilməsi, işəgötürən–işçi 
münasibətlərinin rəsmiləşdirilməsi, 
əməyin ödənişinin təşkilinə nəzarət 
mexanizmlərinin təkmilləşdirilməsi, 
habelə əmək münasibətləri iştirakçı-
larının digər əmək hüquqlarının və 
təminatlarının effektiv müdafiəsinin 
təmin edilməsi və bu sahədə dövlət 
orqanları arasında koordinasiya 
olunmuş siyasətin həyata keçirilməsi 
məqsədilə yaradılan Əmək 
Münasibətlərinin Tənzimlənməsi və 
Koordinasiyası Komissiyası hazırda 
sadalanan istiqamətlərdə səmərəli 
fəaliyyət göstərir.   

Burada bir məqamı da vurğula-
maq yerinə düşərdi. Gələn ilin dövlət 
büdcəsi paketində ünvanlı yardımları 
ödəmək üçün müəyyənləşdirilən  
ehtiyac meyarı göstəricisi 16 manat 
artırılaraq 130 manata çatdırılıb. 
Bunun nəticəsində isə əlavə olaraq, 
minlərlə ailənin sosial müdafiəyə cəlb 

edilməsi reallaşacaq. Eyni zamanda, 
minimum əmək haqlarının artırıl-
ması da tarif cədvəlinin müvafiq 
qrafalarında özünü göstərəcək. 
Yeri gəlmişkən, təkcə bu düzəlişlər 
hesabına büdcədən əlavə 104 milyon 
manat vəsait aztəminatlı ailələrin 
güzəranının daha da yaxşılaşdırılma-
sına yönəldilib.  

Sosial məsələlərdən danışarkən, 
onu da deyim ki,  Dayanıqlı İnkişaf 
Məqsədlərinin həyata keçirilməsi 
üçün aparılan siyasətdə daha çox 
səbəblərin aradan qaldırılması 
məsələsinə diqqət yetirilir, Mil-
li Məclisdə də bu məqam diqqət 
mərkəzində saxlanılır. Bununla bağlı  
son vaxtlar bir sıra qanunların qəbul 
olunması, bəzi qanunlara isə müva-
fiq əlavə və dəyişikliklərin edilməsi 
bunun bariz ifadəsidir. Məsələn, 
“Yod çatışmazlığı xəstəliklərinin 
kütləvi profilaktikası məqsədilə 
duzun yodlaşdırılması” haqqında 
qəbul edilən qanun ölkədə endokri-
nik xəstəliklərin 7 dəfə azalmasına 
gətirib çıxarıb. BMT qurumları ilə 
əməkdaşlıq şəraitində körpələrin, 
erkən yaşlı uşaqların qidalanması, 
şəkərli diabet xəstəliyinə tutulan 
şəxslərə dövlət qayğısı və uşaqların 
icbari dispanserizasiyası haqqında 
hazırlanan qanun layihələri ölkədə 
xəstəliklərin qarşısının alınmasında 
mühüm rol oynayıb.  

Milli Məclisdə bu günlərdə 
qəbul olunan “Tütün məmulatlarının 
istifadəsinin məhdudlaşdırılması” 
haqqında Qanun da belə hüquqi 
sənədlərdən biridir.

Hazırda Milli Məclisin müvafiq 
komitəsi gələn ilin yaz sessiyası 
üçün əlillərin hüquqlarının qorun-
ması haqqında geniş və daha əhatəli 
qanun layihəsini hazırlayaraq, 
parlamentin müzakirəsinə çıxarmağı 
nəzərdə tutur. Bu isə onu göstərir 
ki, ölkə Prezidentinin rəhbərliyi ilə 
Milli Məclis Azərbaycan Respub-
likasının Dayanıqlı İnkişaf üzrə 
Milli Əlaqələndirmə Şurası ilə birgə 
gələcəkdə bu sahədə daha böyük 
uğurlara nail olacaq. 

Beynəlxalq terrorla mübarizə: 
İŞİD və erməni terroru

 � MDB ölkələri ərazisində terror təhlükəsinin artması 
barədə Rusiya rəhbərliyi açıqlama verib. Dekabrın 19-20-də 
Moskvada MDB-yə üzv ölkələrin təhlükəsizlik və xüsusi xidmət 
orqanları rəhbərlərinin toplantısında da bu məsələ əsas müzakirə 
mövzusu olub. İŞİD-in Əfqanıstanda cəmlənməyə başladığı 
barədə informasiya çox düşündürücüdür. Rusiya xüsusi xidmət 
orqanlarının rəyinə görə, bu, MDB-yə üzv olan dövlətlərə də 
birbaşa təhlükədir. Hətta İŞİD-in artıq 4 minə yaxın silahlısının 
Əfqanıstanda olduğu barədə məlumatlar var. Bunlara görədir 
ki,  Moskva toplantısında birgə fəaliyyətin zəruriliyi bir daha 
vurğulanıb. Təbii ki, beynəlxalq terrorla mübarizə olduqca aktual 
problemdir. O cümlədən MDB məkanında bu bəlaya qarşı təsirli 
tədbirlər görülməlidir. Lakin beynəlxalq terrorla mübarizədə son 
dərəcə səmimi və açıq olmaq gərəkdir. Deyək ki, erməni terroru 
ilə bağlı da konkret mövqe ortaya qoymaq lazımdır. Təəssüf ki, 
məsələnin bu aspekti hələlik qaranlıqdır. Həmin kontekstdə 
beynəlxalq terrorla mübarizənin bir sıra cəhətləri üzərində 
dayanmağa ehtiyac vardır.

Əfqanıstan: İŞİD-in  
yeni məkanı

Gözlənilənlər reallaşmaqdadır. 
Ekspertlər proqnozlaşdırırdılar ki, 
İŞİD Suriya və İraqda aldığı ağır 
zərbələrdən sonra dünyanın başqa re-
gionlarına yayılmağa çalışacaq, yaxud 
onu yaradanlar yayacaqlar. Mümkün-

dür ki, meydana yeni terror təşkilatı 
çıxarılsın. Artıq bu cür gedişatın ilk 
siqnalı verilməkdədir. Moskvada 
MDB dövlətlərinin təhlükəsizlik və 
xüsusi xidmət orqanlarının növbəti 
toplantısında bu barədə geniş da-
nışıldığı haqqında Rusiya KİV-ləri 
məlumatlar yayıb.

Həmin toplantı MDB-yə üzv 

dövlətlərin təhlükəsizlik orqanlarının 
və xüsusi xidmətlərinin Rəhbərləri 
Şurası çərçivəsində keçirilib. Bu 
Şura 1997-ci ildə MDB dövlətlərinin 
təhlükəsizliyini birgə təmin etmək 
məqsədilə yaradılıb. Onun qarşısına 
qoyulan əsas məqsədlər beynəlxalq 
xarakterli mütəşəkkil cinayətkarlıqla 
səmərəli mübarizəni təmin etməklə 
bağlıdır. Fəaliyyəti dövründə Şura 60-
dan çox sənəd hazırlayıb və nəzərdən 
keçirib. Onlar başlıca olaraq qarşılıqlı 
əlaqələrə, informasiya mübadiləsinə, 
milli və kollektiv təhlükəsizliyi təmin 
etmək üçün tövsiyələrin hazırlanması-
na aiddir.

Şura, həmçinin beynəlxalq 
terrorizmlə mübarizə məsələsinə 
də ayrıca diqqət yetirir. Bunlar, 
təbii ki, müasir dövrün tələbləri 
çərçivəsində müsbət işlərdir. Hazırda 
terror o dərəcədə beynəlmiləlləşib 
ki, onunla ayrılıqda bir dövlət 
səmərəli mübarizə apara bilməz. 
Bundan başqa, sirr deyil ki, bir sıra 
böyük dövlətlərin xüsusi xidmət 
orqanları terror təşkilatları yaradıb, 
rəqiblərini zəiflətməyə çalışırlar. 
Dünya mətbuatında bununla əlaqəli 
informasiyalar verilib. O cümlədən 
"Taliban", "əl-Qaidə" və İŞİD-in 

də kənardan hazırlanmış xüsusi 
layihələr olduğu haqqında yazılır.

Hər bir halda, beynəlxalq 
terrorla mübarizənin beynəlxalq 
birlik tərəfindən aparılması məntiqi 
olardı. Ancaq hələlik, bu istiqamətdə 
tutarlı bir addım yoxdur. Əvəzində, 
bir sıra regional təşkilatlar daxilində 
konkret addımlar atılır. Həmin sırada 
MDB ölkələrinin yaratdığı şuranın 
rolunu da vurğulamaq lazımdır. Bu 
təşkilatın Moskvada keçirilən 43-cü 
iclasına Rusiya Prezidenti Vladi-
mir Putin təbrik məktubu göndərib. 
Onu iştirakçılara Rusiya Federal 
Təhlükəsizlik Xidmətinin (FTX) 
rəhbəri Aleksandr Bortnikov oxuyub. 
Məktubda bir neçə maraqlı məqam 
vardır (bax: Путин рассказал, 
откуда исходит угроза для СНГ / 
"РИА Новости", 19 dekabr 2017).

Rusiya Prezidenti vurğulayıb ki, 
dünyada yeni situasiya formalaşır 
ki, bu da avtomatik olaraq qarşıya 
qlobal çağırış və təhdidlərə qarşı 
daha səmərəli reaksiya verməyin 
yollarını tapmaq vəzifəsini qoyur. 
Bu yeni situasiya nə ilə xarakterizə 
olunur? Onun əlamətlərindən biri 
beynəlxalq terrorun fərqli metodlara 
əl atmasıdır. Eyni zamanda, terror 
təşkilatları məkanlarını dəyişirlər. 
Onlar əsas olaraq Mərkəzi Asi-
yada, Yaxın Şərqdə və Afrikada 
cəmləşirlər. V.Putin vurğulayır ki, 
MDB dövlətləri üçün də başlıca 
təhlükə məhz həmin məkanlarda 
toplaşan terror təşkilatlarından 
qaynaqlanır.

Konkret olaraq "terrorçular 
bu regionları ekspansiya (MDB 
ölkələrinə – red.) üçün istifadə 
etməyə cəhd edir, yeni döyüşçülər 
ələ alır, onlara təlim keçir, onla-

rı başqa dövlətlərdə situasiyanı 
sabitsizləşdirməyə göndərirlər" 
(bax: əvvəlki mənbəyə).

Buna görə də milli xüsu-
si xidmət orqanları tərəfdaşlıq 
əlaqələrini gücləndirməli, aktual 
məsələlərin həlli üçün razılaşdırıl-
mış yanaşmalar işləyib hazırlamalı, 
bir-biri ilə təcrübə mübadiləsini 
aktivləşdirməli, eyni zamanda, 
vətəndaş cəmiyyəti ilə qarşılıqlı 
əlaqələri tam yoluna qoymalıdırlar. 
Hətta Rusiyada belə bir deyim var 
– “hər kəs FTX ilə birgə hərəkət 
etməlidir”.

Cənubi Qafqaz: erməni 
terrorunun hədəfində
Federal Təhlükəsizlik 

Xidmətinin direktoru Aleksandr 
Bortnikov isə daha konkret danı-
şaraq, terrorçuların Əfqanıstanda 
gücləndiyini ifadə edib. Hazırda 
İŞİD-çilərin oradakı təqribi sayı 
əfqan mənbələrinə görə, 3-4 min 
civarındadır. Terrorçular takti-
kanı da dəyişib "avtonom cihad" 
üsuluna keçiblər. Bu o deməkdir 
ki, döyüşçülər kiçik qruplarla 
savaşacaqlar. Bu zaman qruplar 
bir-birini tanımaya da bilərlər. 
Təbii ki, belə taktika ilə səmərəli 
mübarizə aparmaq çox çətindir. 
Onu da nəzərə almaq gərəkdir ki, 
"Taliban" Əfqanıstanda artıq iri 
şəhərlərə hücum edir ki, bu da 
vəziyyəti xeyli gərginləşdirir (bax: 
ФСБ рассказала о действиях 
исламистов после поражения в 
Сирии и Ираке / "РИА Новости", 
19 dekabr 2017).

Beləliklə, Moskva İŞİD-in 
Əfqanıstana toplaşmasından çox 
narahatdır. Oradan terrorçula-

rın Mərkəzi Asiya dövlətlərinə 
və Rusiyaya sızması ehtimalı 
yüksəkdir. Təbii ki, terror qrupla-
rının hədəflərindən biri də Cənubi 
Qafqazdır. Belə çıxır ki, beynəlxalq 
terrora qarşı mübarizə gücləndirilib 
daha təkmil metodlarla aparılmalıdır. 
MDB xüsusi xidmət və təhlükəsizlik 
orqanlarını birləşdirən şura bu 
istiqamətdə vacib addımlar ata bilər.

Bir neçə ay bundan əvvəl Qərb 
ekspertləri xəbərdarlıq etmişdirlər 
ki, İŞİD-in Suriya və İraqda 
məğlubiyyəti şərti qələbə ola bilər. 
Çünki terrorçuların mütəşəkkil 
şəkildə dünyanın digər regionla-
rına toplaşdığı müşahidə edilirdi. 
O cümlədən onların daha çox 
Şimali Afrika və Mərkəzi Asiyada 
fəallaşacağı gözlənilirdi. İndi terror 
təhlükəsinin məhz Əfqanıstanda 
yenidən vüsət alması, həmin proq-
nozları təsdiqləməklə yanaşı, yeni 
suallara da yol açmaqdadır. Belə ki, 
terrorun Əfqanıstanda güclənməsi 
birbaşa Rusiya və Çinəmi işarədir? 
Əgər elədirsə, onda Mərkəzi Asiya 
da təhlükə altına düşür və oradan 
terror tezliklə Cənubi Qafqaza keçə 
bilər.

Öz növbəsində Cənubi Qaf-
qazda İŞİD terrorunun başlama-
sı erməni terroru ilə mübarizə 
məsələsini gündəmə gətirə bilər. 
Məsələ ondan ibarətdir ki, terrorla 
mübarizə avtomatik olaraq Cənubi 
Qafqazda erməni terroru prob-
lemini yeni səviyyədə gündəmə 
gətirir. Azərbaycandan İŞİD-ə qarşı 
mübarizə istəyənlər bilməlidirlər 
ki, Ermənistan silahlı qüvvələri və 
radikal separatçılarla bağlı məsələ 
Bakının həll etməli olduğu birinci 
dərəcəli məsələdir. Düşündürücü-

dür ki, Moskva beynəlxalq terrorla 
mübarizədə öz sərhədləri yaxınlı-
ğında illərdir tüğyan edən erməni 
terroru ilə əlaqəli heç nə demir, heç 
bir tədbir görmür.  Bu isə bütövlükdə 
beynəlxalq terrora qarşı birləşmənin 
yarımçıq olması anlamına gəlir. Ən 
azı, Bakının Azərbaycan torpaqla-
rının 20 faizini işğalda saxlayan bir 
dövlətlə beynəlxalq terrorla birgə 
mübarizə aparmasının mümkün 
olmadığını hər kəs anlamalıdır. 
Azərbaycana qarşı düşmən mövqedə 
olan Ermənistanın xüsusi xidmət 
orqanları, Azərbaycanla real infor-
masiyanı səmimi olaraq bölüşərmi, 
yaxud erməni kəşfiyyatı Azərbaycan 
ərazisində planlaşdırılan terror aktları 
barədə vaxtında məlumat verərmi? 
Bu, absurddur və təbii ki, Bakıda 
bunu çox yaxşı bilirlər.

Belə çıxır ki, təşkilata da-
xil olan ölkələrin hər biri erməni 
terroruna qarşı mübarizə ilə bağlı 
mövqeyini dəqiqləşdirməlidir. 
Əgər erməni terroru ilə mübarizə 
qəbul edilməyəcəksə, onda İŞİD-lə 
savaş da formal xarakter daşıya-
caq. MDB-yə üzv ölkələrdən biri 
digərinin ərazisində quldur dəstələri 
saxlayırsa, o, hansı əsaslarla terrorla 
mübarizədən danışa bilər?

Bunlar sübut edir ki, MDB-
də beynəlxalq terrorla mübarizə 
üçün yaradılmış şuranın çox mü-
hüm əhəmiyyəti var. Başqa məlum 
səbəblərlə yanaşı, həm də ona görə 
ki, burada erməni terroru ilə bağlı 
konkret mövqe ortaya qoymaq müm-
kündür. Əks halda, şuranın səmərəli 
çalışması yolunda ciddi əngəllər 
yaranacaq.

Newtimes.az

Sosial siyasət uğurlu nəticələr verir
Hadi RƏCƏBLİ,  
Milli Məclisin əmək və sosial siyasət komitəsinin sədri, 
siyasi elmlər doktoru, professor

27 dekabr 2017-ci il, çərşənbə8


